
�� Azərbaycanda prioritet vəzifə kimi qarşıya qoyulan 
iqtisadiyyatın şaxələndirilməsi siyasətinin mühüm istiqamətlərindən 
biri də qeyri-neft sənayesinin inkişafıdır. Dövlət başçısı İlham Əliyev 
tərəfindən “Azərbaycan Respublikasında sənayenin inkişafına 
dair 2015-2020-ci illər üçün Dövlət Proqramı”nın qəbul edilməsi 
də məhz bu sahəyə xüsusi önəm verilməsinin bariz ifadəsidir. 
Adı çəkilən sənəd qeyri-neft sənayesi ilə bağlı yeni çağırışlar və 
imkanlar nəzərə alınmaqla hazırlanıb. Bu zaman mövcud sahənin 
rəqabətqabiliyyətliyi, innovativliyi və iqtisadi inkişafı dəstəkləməsi 
prinsipləri diqqət mərkəzində saxlanılıb.

Son illər müasir texnologiyaların və 
qabaqcıl təcrübənin tətbiqi sayəsində 
ölkəmizdə sənayeləşmə sürətlə inkişaf 
edib, metallurgiya, maşınqayırma, 
kimya, inşaat materiallarının istehsalı, 
qida və digər ənənəvi sənaye sahələri 
genişləndirilməklə yanaşı, yeni sənaye 
sahələri də yaradılıb, respublikamız-
da bir sıra sənaye məhsulları üzrə 
özünütəminetmə səviyyəsi yüksəlib.

Sənayeləşmə siyasəti hazır-
da uğurla davam etdirilir. Yeni 
müəssisələr yaradılır, fəaliyyətdə 
olan istehsal sahələri genişləndirilir. 
Dövlətimizin başçısı  “Azərbaycan 
Respublikası regionlarının 2014-
2018-ci illərdə sosial-iqtisadi inki-
şafı Dövlət Proqramı”nın icrasının 
dördüncü ilinin yekunlarına həsr 
olunan konfransda bununla bağlı 
deyib: “Sənaye istehsalı ilə bağlı bu 
il çox önəmli açılışlar olacaq. Mən 
onların arasında Sumqayıt Kimya 
Sənaye Parkındakı müəssisələri 
qeyd etmək istəyirəm. Keçən ilin 
sonunda parkda dörd müəssisənin 
açılışı, üç müəssisənin təməlqoyma 
mərasimi keçirilmişdir. Sumqayıt 
Kimya Sənaye Parkında rezidentlərin 
sayı on beşə çatıb və qoyulan 
sərmayənin həcmi 2,7 milyard dol-
lardır. Bu layihə, bu böyük təşəbbüs 
bir daha onu göstərir ki, biz nə 
qədər düzgün siyasət aparırıq. Əgər 
biz o sahəni dağılmış, çürümüş 
dəmirlərdən təmizləməsəydik və 
yüzlərlə hektar torpağa infrastruktur 
layihələri gətirməsəydik, bu şəraiti 
yaratmasaydıq, oraya heç kim bir 
manat da qoymazdı. İndi isə oraya 
2,7 milyard dollar sərmayə qoyulur 
və bu, hələ başlanğıcdır. Bax, budur 
dövlətin vəzifəsi və düzgün siyasəti”. 

Prezident İlham Əliyevin fevralın 
18-də iştirak etdiyi yüksəksıxlıqlı poli-
etilen zavodunun açılışı mərasimində 
də bu barədə ətraflı danışılıb. Bildi-
rilib ki, “SOCAR Polymer” layihəsi 
son 40 ildə öz növünə və miqyası-
na görə Azərbaycanın neft-kimya 
sənayesində həyata keçirilən ilk belə 
layihədir. “SOCAR Polymer” şirkəti 
Azərbaycanda kimya sənayesinin 
inkişafını sürətləndirmək məqsədilə 
2013-cü ildə təsis edilib. 2015-ci il 
oktyabrın 25-də isə Prezident İlham 
Əliyevin iştirakı ilə ən yüksək stan-
dartlara və müasir texnologiyalara 
əsaslanan “SOCAR Polymer” zavod-

larının təməli qoyulub. Ötən il iyulun 
18-də Azərbaycan Prezidentinin və 
İtaliya Prezidenti Sercio Mattarellanın 
iştirakı ilə layihə çərçivəsində quru-
lan polipropilen zavodunun açılışı 
olub. Artıq yüksəksıxlıqlı polietilen 
zavodu da istismara tam hazırdır. 

İlkin mərhələdə, “SOCAR Polymer” 
zavodları ildə 10 çeşiddə 184 min ton 
polipropilen və 4 çeşiddə 120 min 
ton yüksəksıxlıqlı polietilen istehsal 
edəcək. Daxili bazarın tələbatı tam 
ödəniləndən sonra   məhsulun izafi 
qalan 75 faizi  Türkiyə və Avropa 
bazarlarına ixrac olunacaq.

Prezident İlham Əliyev zavodun 
açılışı mərasimində çıxış edərək 
diqqətə çatdırıb ki, belə böyük 
layihələrin icrasının çox böyük 
mənası, çoxşaxəli təsiri var və bu, 
bir daha onu göstərir ki, Azərbaycan 
düzgün yoldadır: “Biz bu layihələrə 
start verəndə, əlbəttə, təxmin edir-

dik ki, bu, çox gözəl nəticələrə 
gətirib çıxaracaq. Bu gün biz bunun 
əyani şahidiyik. Bundan sonra da 
Azərbaycanın sənaye potensialı in-
kişaf edəcək. Sənayeləşmə öz gözəl 
nəticələrini verir. Keçən il qeyri-neft 
sektorunda sənaye istehsalı 9 faizdən 
çox artmışdır, bu ilin birinci ayında isə 
14 faizə yaxın artmışdır, o cümlədən 
bu zavodların fəaliyyətə başlaması 
nəticəsində. Əlbəttə ki, bundan sonra 
da qeyri-neft sektorunun inkişafı, 
iqtisadiyyatın şaxələndirilməsi, müasir 
zavodların, fabriklərin yaradılması 
prioritet olaraq qalacaqdır. Əminəm 
ki, belə müəssisələr gələcəkdə bizim 
sənaye imkanımızı böyük dərəcədə 
artıracaqdır və ölkəmiz davamlı ola-

raq inkişaf yolu ilə gedəcəkdir”.
Bütün bunlar təsdiqləyir ki, 

sənayeləşmə və qeyri-neft sənayesinin 
inkişafı Prezident İlham Əliyevin iqti-
sadiyyatın şaxələndirilməsi siyasətinin 
başlıca istiqamətlərindəndir. Bu 
baxımdan innovativ və yüksək texnolo-
giyalara əsaslanan rəqabətqabiliyyətli 
sənayenin tərəqqisinə təkan vermək, 
qeyri-neft sektorunun davamlı inkişa-
fını təmin etmək və əhalinin istehsal 
sahəsində məşğulluğunu artırmaq 
məqsədilə sənaye parklarının və 
məhəllələrinin qurulması mühüm 
önəm daşıyır. Artıq böyük infrastruktur 

işlərinin həyata keçirildiyi, 18 sahib-
karlıq subyektinə rezident statusunun 
verildiyi Sumqayıt Kimya Sənaye 
Parkına 2,7 milyard dollardan artıq in-
vestisiya yatırılması və bu istiqamətdə 
mühüm tədbirlərin  davam etdirilməsi 
də bunun bariz ifadəsidir.

Xalq-iqtidar vəhdəti sarsılmazdır
Prezident İlham Əliyevin Sum-

qayıta səfəri çərçivəsində burada 
inşa edilən dənizkənarı bulvarda 
sakinlərlə görüşü xalq-iqtidar birliyi-
nin əyani təzahürü idi. Xatırladaq ki, 
dövlətimizin başçısının Azərbaycana 
rəhbərlik etdiyi son 15 ildən artıq bir 
müddətdə möhtəşəm tərəqqi yolu 
keçən ölkəmizdə dövlətçilik daha da 
inkişaf edib, respublikamızın siyasi 

və iqtisadi müstəqilliyi möhkəmlənib, 
dünyada liberal prinsiplərə əsaslanan 
iqtisadi model yaradılıb və bi, uğur-
la gerçəkləşdirilib. Eyni zamanda,  
Azərbaycanın qlobal miqyasda nüfuzu 
yüksəlib, əhalinin sosial rifahı getdikcə 
yaxşılaşıb. Bir sözlə, ulu öndər Heydər 
Əliyevin ideyaları layiqincə həyata ke-
çirilib. Hazırda ölkəmiz qlobal enerji və 
nəqliyyat layihələrinin nüfuzlu iştirak-
çısına, beynəxalq tədbirlər məkanına 
çevrilib. 

Bütün bunlar isə xalq-iqtidar birliyi 
sayəsində əldə olunub. Möhtərəm 
Prezidentimizin də qeyd etdiyi kimi, 
bu amil hazırda  Azərbaycanı qüdrətli 

dövlətə çevirib, respublikamız dün-
ya miqyasında layiqli yer tuta bilib, 
dünyada çox böyük hörmətə, rəğbətə, 
dəstəyə malik olan bir ölkə kimi tanı-
dıb.

Son 15 ilin sosial-iqtisadi 
göstəricilərinə diqqət yetirsək, əldə 
edilən uğurlar barədə daha ay-
dın təsəvvür yaranar. Belə ki, ötən 
müddətdə ümumi daxili məhsul 3,3 
dəfə, sənaye potensialı 2,6 dəfə 
yüksəlib, valyuta ehtiyatları 24 dəfə, 
maaşlar 7 dəfə, pensiyalar 9 dəfə artıb 
artıb. Eyni zamanda,  3 min 200-dən 
çox məktəb, 640 tibb müəssisəsi 
əsaslı təmir edilib və ya yenidən tikilib,  
44 olimpiya mərkəzi yaradılıb,  güzəştli 
şərtlərlə sahibkarlara verilən kreditlərin 
məbləği 2 milyard manatı ötüb.

Son illər respublikada sosialyö-
nümlü siyasətin bütün mahiyyəti 
üzrə gerçəkləşdirilməsinə müsbət 
təsir göstərən, bu sahədəki ənənəvi 
yanaşma və metodları daha da 
təkmilləşdirən mükəmməl qanunve-
ricilik sisteminin yaradılması, dövlət 
başçısı tərəfindən mühüm fərman 
və sərəncamların imzalanması da 
mühüm önəm daşıyıb. Bu baxımdan 
dövlət başçımızın dediyi kimi, ötən 
illər ərzində  Azərbaycan xalqının 
həyat səviyyəsinin yaxşılaşdırılması 
istiqamətində əməli-praktiki addım-
lar atılıb. Çünki dövlət siyasətinin 

təməlində Azərbaycan vətəndaşının 
maraqları dayanıb. Eyni zamanda, 
əsas strateji məqsəd, hədəf ölkəmizi 
daha da gücləndirmək, Azərbaycan 
dövlətinin qüdrətini artırmaq, 
müstəqilliyimizi möhkəmləndirmək 
olub.

Ümumiyyətlə,  qeyd edilənlər onu 
göstərir ki, Azərbaycan sürətli inkişaf 
yolundadır. Cənab Prezidentin de-
diyi kimi, “bu gün Azərbaycan dün-
ya miqyasında çox böyük hörmətə 
malik olan bir ölkədir, sabitlik ada-
sıdır, təhlükəsizlik adasıdır, inkişaf, 
quruculuq yeridir. Bunun təməlində 
Azərbaycan xalqının zəhməti, xalq-
iqtidar birliyi dayanır”.

Prezident İlham Əliyevin Sumqa-
yıta səfəri çərçivəsində burada inşa 
edilən dənizkənarı bulvarda sakinlərlə 
görüşündə də ölkədə vətəndaşların 
rifah halının daha da yaxşılaşdırılması 
istiqamətində ardıcıl tədbirlərin  həyata 
keçirildiyi, insanların qarşılaşdıqları 
problemlərin həllinə mühüm önəm ve-
rildiyi xüsusi vurğulanıb. Dövlətimizin 
başçısı çıxışında deyib: “ Qazlaşdırma 
- burada qazla problem olmamalıdır, 
həll edilib. İçməli su, elektrik enerjisi 
ilə bağlı məsələlər həll olunub. Biz 
burada böyük bir elektrik stansiyası 
tikmişik ki, bu, Sumqayıtı tam təmin 
edir. Əlbəttə ki, iş yerlərinin yaradıl-
ması diqqət mərkəzindədir. Baxın, bu 
tikintilərdə gör nə qədər adam işləyir, 
yeni müəssisələrdə nə qədər adam 
işləyəcək. Bütün bu işləri biz ona 
görə görürük ki, vətəndaşlar daha 
da yaxşı yaşasınlar. İndi minimum 
əməkhaqqının, minimum pensiya-
nın, şəhid ailələrinin müavinətlərinin, 
təqaüdlərin qaldırılması – bütün 
bunlar nəyə görə mümkün olub? Ona 
görə ki, çox ciddi islahatlar aparılıb 
və bizə əlavə gəlir gəlir. Bu gəliri biz, 
ilk növbədə, hara yönəltməli idik, 
məhz sosial məsələlərin həllinə. Ona 
görə bu siyasət davam etdiriləcək və 
əməkhaqlarının, pensiyaların qal-
dırılması bundan sonra da nəzərdə 
tutulacaq ki, vətəndaşlar daha da yax-
şı yaşasınlar, uşaqlar daha da yaxşı 
böyüsünlər, Vətənimizin layiqli övlad-
ları olsunlar, ölkəmiz daim qabağa 
getsin, inkişaf etsin, güclənsin”.

Göründüyü kimi, Azərbaycan Pre-
zidenti İlham Əliyev qeyri-neft sekto-
runun inkişafı, iqtisadiyyatın rəqabət 
qabiliyyətinin yüksəldilməsi, regionla-
rın davamlı və tarazlı inkişafının təmin 
edilməsi ilə yanaşı, sosialyönümlü 
siyasətin prioritetliyini də daim diqqət 
mərkəzində saxlayır. Respublikamızda  
əhalinin etibarlı sosial müdafiəsinin, 
vətəndaşların yüksək rifah halının 
təmini istiqamətində həyata keçirilən 
ardıcıl tədbirlər bunun bariz ifadəsidir.

Vaqif BAYRAMOV, 
“Xalq qəzeti”

Bundan sonra da ölkəmiz davamlı 
olaraq inkişaf yolu ilə gedəcəkdir

PREZİDENT İLHAM ƏLİYEV:

�� Heydər Əliyev Fondunun vitse-prezidenti, IDEA İctimai 
Birliyinin təsisçisi və rəhbəri Leyla Əliyevanın təşəbbüsü ilə 
həyata keçirilən “Bizim həyət” layihəsi Nizami rayonunda da 
uğurla davam etdirilir. Layihə çərçivəsində abadlaşdırılan 
həyətlərin sayı getdikcə artır. Bu günlərdə abadlaşdırılmış 
həyətlərin daha biri sakinlərin ixtiyarına verilib. Növbəti 
yenilənmiş həyət rayonun Bəhruz Nuriyev küçəsi 39, 41, 46, 
51, 53, 55, 55/57, 57 ünvanlarında 2500 nəfərə yaxın sakinin 
yaşadığı çoxmərtəbəli yaşayış binalarını əhatə edir.

Məlum olduğu kimi, “Bizim həyət” 
layihəsinin əsas məqsədi Bakının ətraf 
kənd və qəsəbələrindəki həyətlərin 
ekoloji cəhətdən təmiz və abad 
edilməsi, şəhər ekologiyasının sütu-
nunu təşkil edən yaşıllıqların bərpası, 
sağlam həyat tərzinin formalaşdırılma-
sı, sakinlər üçün təhlükəsiz və rahat 
yaşam şəraitinin yaradılmasıdır. 

Layihə çərçivəsində abadlaşdırı-
lan növbəti həyətdə əlil və sağlamlıq 
imkanları məhdud insanların rahat 
hərəkəti xüsusilə diqqət mərkəzində 
saxlanılıb. Bununla yanaşı, bütün yaş 
qrupları üzrə uşaqların oynaması və 
gənclərin asudə vaxtlarını səmərəli 
keçirmələri üçün hər cür şərait yaradı-
lıb. Bu məqsədlə ərazidə 2 mini-futbol 
meydançası, 2 şahmat meydança-
sı, idman qurğuları, uşaqlar üçün 
döşəməsinə xüsusi örtük çəkilmiş 

əyləncə mərkəzi, 14 yerdə söhbətgah 
quraşdırılıb və oturacaqlar qoyulub. 

Sakinləri daha çox narahat edən 
problemlərin həlli qarşıya qoyulan əsas 
vəzifələrdəndir. Onların istək və təklifləri 
nəzərə alınaraq, abadlaşdırılan həyətdə 
yeni işıqlandırma dirəkləri quraşdırılıb, 
binaların fasadları və giriş hissələri də 
tam təmir olunub. Həyətin ərazisindəki 
mövcud yaşıllıqların bərpası ilə yanaşı, 
əlavə olaraq 100 ədəd ağac əkilib və 
800 kvadratmetr yaşıllıq zolağı salı-
nıb. Sakinlərin təhlükəsizliyinin təmin 
olunması məqsədilə ərazidə müşahidə 
kameraları da quraşdırılıb.

Bununla da, layihə çərçivəsində Ni-
zami rayonunda abadlaşdırılan həyətlərin 
sayı 16-ya çatdırılıb. Sözügedən layihənin 
Bakının bütün rayonlarında həyata 
keçirilməsi nəzərdə tutulur. 

Əliqismət BƏDƏLOV,  
“Xalq qəzeti”

Daha 200 məcburi köçkün ailəsinə 
yeni mənzil verildi

�� Qaçqınların və Məcburi Köçkünlərin İşləri üzrə Dövlət 
Komitəsi Abşeron rayonu ərazisində tikilib istifadəyə verilmiş 
yeni yaşayış kompleksindəki mənzillərə məcburi köçkün 
ailələrinin köçürülməsini davam etdirir.  Bu məqsədlə fevralın 
19-da Sumqayıt şəhərində  növbəti püşkatma keçirilib. Bu 
barədə AZƏRTAC-a Dövlət Komitəsinin mətbuat xidmətindən 
məlumat verilib.

Dövlət Komitəsinin müvafiq komis-
siyasının təşkil etdiyi püşkatmanı Sum-
qayıt Şəhər İcra Hakimiyyətinin məsul 
şəxsləri, əraziləri işğal olunmuş rayon-
ların icra hakimiyyətlərinin və məcburi 
köçkün icmalarının nümayəndələri, 
jurnalistlər izləyiblər. Püşkatma 
vasitəsilə 200 məcburi köçkün 
ailəsinin hər birinin köçəcəyi bina və 
mənzilin nömrəsi müəyyənləşdirilib. 
İndiyədək onlar Sumqayıt şəhəri və 
Abşeron rayonu ərazisindəki yataq-
xanalarda və digər inzibati binalarda 
yaşayıblar.

Tədbirdə məcburi köçkünlərin 
mənzil-məişət şəraitinin yaxşılaşdı-
rılması məqsədilə son illərdə görülən 
işlər barədə məlumat verilib. Bildiri-
lib ki, hazırda hər cür sosial-texniki 
infrastrukturu olan 100-dən çox yeni 
qəsəbə və yaşayış kompleksi onla-
rın istifadəsindədir. Prezident İlham 
Əliyevin tapşırığı ilə bu sahədə işlər 
daha da sürətləndirilib. Sumqayıt 
sakinləri ilə bir neçə gün əvvəl ke-
çirdiyi görüşdə dövlətimizin başçısı 
şəhərdə müvəqqəti məskunlaşmış 
köçkün ailələri üçün bu il əlavə 
2 min mənzildən ibarət yaşayış 
komplekslərinin salınacağını bildirib.

Bakı və Sumqayıt şəhərlərində 
hələ də qəzalı bina və tikililərdə 
ağır vəziyyətdə yaşayan məcburi 
köçkünlərə yeni mənzillərin ilk 

növbədə verilməsi barədə Azərbaycan 
Respublikasının Birinci vitse-prezi-
denti Mehriban Əliyevanın tapşırığının 
icrası davam etdirilir. 

Püşkatmada iştirak edən Qubadlı 
rayonundan məcburi köçkün Xəyal 
Məmmədov, Laçın rayonundan 
Abdulla Ağaməliyev, Ağdam rayo-
nundan Əlövsət Qurbanov, Füzuli 
rayonundan İkram Həziyev və başqa-
ları mənzillərin bölgüsünün mövcud 
qanunvericilik normaları və sosial 
ədalət prinsipləri əsasında şəffaflıqla 

aparılmasından razı qaldıqlarını 
qeyd edərək, onların mənzil-məişət 
şəraitinin yaxşılaşdırılmasına diqqət 
və qayğı göstərən Prezident İlham 
Əliyevə və Birinci vitse-prezident 
Mehriban Əliyevaya minnətdarlıqlarını 
bildiriblər. 

Abşeron rayonu ərazisində 1000 

məcburi köçkün ailəsi üçün inşa edil-
miş yeni yaşayış kompleksində zəruri 
infrastruktur obyektləri - klub-icma 
mərkəzi, həkim məntəqəsi, ATS binası 
tikilib, istirahət parkı salınıb, uşaq 
meydançaları yaradılıb. Burada yeni 
məktəb və uşaq bağçası da istifadəyə 
verilib. Ərazidə geniş abadlıq və 
yaşıllaşdırma işləri görülüb. Komp-
leks salınarkən elektrik, su, qaz, istilik 
təchizatı və suvarma sisteminin, rabitə 
və televiziya şəbəkəsinin qurulmasına 
xüsusi diqqət göstərilib.

“Bizim həyət” layihəsi 
uğurla icra olunur

520 fevral 2019-cu il, çərşənbə


